REZIME MAGISTARSKOG RADA

Akutni koronarni sindrom (ACS) je termin koji obuhvata nekoliko srodnih kliničkih entiteta kojima je zajednička nedostatna opskrba miokarda kisikom. S kliničkog aspekta, najvažniji oblik ACS je akutni infarkt miokarda (AIM), odnosno akutno nastala smetnja u opskrbi miokarda krvlju sa posljedičnom nekrozom miokarda. Prema pratećim promjenama EKG-a, AIM se dijeli na STEMI (infarkt miokarda sa ST elevacijom na EKG-u), te NSTEMI (infarkt miokarda bez prateće ST elevacije na EKG-u). Dijagnoza AIM je ranije postavljana na osnovu kliničke slike i EKG promjena, ali je u posljednjih nekoliko decenija u upotrebu usia i nekoliko biohemijskih markera nekroze miokarda, čime su znatno poboljšane senzitivnost i specifičnost dijagnoze. Trenutno ulogu "zlatnog standarda" u dijagnostici miokardne nekroze imaju troponini. Ipak, oni imaju i neke nedostatke koji onemogućavaju da se dijagnoza AIM postavi samo na osnovu njihove analize. Stoga su potrebna višestruka, serijska mjerenja ovog markera, kao i korištenje dopunskih dijagnostičkih metoda. CK-MB izoenzim je bio zlatni standard među markerima miokardne nekroze prije pojave troponina, ali i danas ima ulogu u dijagnostici zbog svoje vrlo dobre senzitivnosti, specifičnosti, niske cijene, i brze kinetike. 

